
KEMENTERIAN PEMBANGUNAN WANITA,
KELUARGA DAN MASYARAKAT

SIARAN MEDIA

LANGKAH KASIH MERDEKA , USAHA KPWKM SEBAR LUAS ADVOKASI
ANTIGANGGUAN SEKSUAL SEMPENA BULAN KEBANGSAAN

PUTRAJAYA, 8 OGOS 2023 - Kementerian Pembangunan Wanita,
Keluarga dan Masyarakat (KPWKM) menganjurkan Program Langkah KASIH
Merdeka KPWKM @Advokasi Antigangguan Seksual sebagai salah satu
program bersempena dengan Sambutan Bulan Kemerdekaan Tahun 2023
Peringkat KPWKM.  Objektif pelaksanaan program ini adalah untuk
menyemarakkan sambutan bulan kemerdekaan dan memupuk semangat
patriotisme di kalangan warga KPWKM sebagai wadah bagi mempamerkan
solidariti dan kebersamaan dalam menangani isu gangguan seksual demi
mewujudkan sebuah persekitaran selamat selaras dengan rukun kesejahteraan

yang merupakan salah satu tonggak yang terkandung dalam Malaysia
MADANI.

KPWKM telah membangunkan Notis Antigangguan Seksual (AGS) bagi
menggalakkan setiap organisasi termasuk premis awam dan swasta
memaparkan notis tersebut yang bertujuan untuk meningkatkan kesedaran
mengenai gangguan seksual sepertimana yang diperuntukkan di bawah
Seksyen 25 di bawah Akta Antigangguan Seksual (AAGS). Ini juga adalah
selaras dengan Seksyen 81H Akta Kerja 1955 (Pindaan) 2022 [Akta A1651]
yang mewajibkan majikan mempamerkan notis mengenai gangguan seksual di
tempat kerja.

Seiring dengan matlamat tersebut, Program Langkah KASIH Merdeka
KPWKM@Advokasi Antigangguan Seksual telah diadakan pada hari ini untuk
menyampaikan Notis AGS kepada wakil-wakil Kementerian, Jabatan dan
Agensi di sekitar Wilayah Persekutuan Putrajaya. Program ini dimulakan
dengan acara pelepasan Flag Off Fun Walk yang diketuai oleh YB Dato Sri
Hajah Nancy Shukri, Menteri Pembangunan Wanita, Keluarga dan Masyarakat.
Seramai 500 orang peserta telah turut sama dalam Fun Walk merangkumi
kumpulan sasar KPWKM.




Sebanyak 10 Kementerian, Jabatan dan Agensi telah menerima Notis
AGS sepanjang Fun Walk tersebut. Antara kementerian yang terlibat adalah
Kementerian Perumahan dan Kerajaan Tempatan (KPKT), Kementerian
Komunikasi dan Digital (KKD), Kementerian Kemajuan Desa dan Wilayah
(KKDW), Jabatan Peguam Negara (AGC), Kementerian Belia dan Sukan
(KBS), Kementerian Pertanian dan Keterjaminan Makanan (KPKM),
Pejabat Ketua Hakim Negara, dan Mahkamah Persekutuan.

Penyerahan Notis AGS ini akan turut diperluaskan kepada agensi
korporat dan swasta bagi memastikan usaha ini mendapat sokongan dan
gemblengan tenaga semua pihak terutamanya dalam memberikan
kesedaran kepada masyarakat terhadap gangguan seksual. Selain itu,
bagi mempergiatkan aktiviti advokasi Antigangguan Seksual ke seluruh
negara, KPWKM telah mengadakan tiga siri Jerayawara KASIH KPWKM
@ Advokasi Antigangguan Seksual meliputi negeri Pulau Pinang,
Sarawak dan Selangor. KPWKM mengalu-alukan kerjasama dan
sokongan padu daripada semua pihak dalam memberi kesedaran kepada
masyarakat agar gangguan seksual tidak dinormalisasikan.

Advokasi Antigangguan Seksual anjuran KPWKM ini akan terus
dilaksanakan di seluruh negara bagi meningkatkan pencegahan dan
kesedaran terhadap gangguan seksual serta menyebarluaskan pemakaian
Garis Panduan termasuk menggalakkan Notis Antigangguan Seksual
dipamerkan di premis-premis Kerajaan dan swasta.

Hentikan Gangguan Seksual!

